
REPUBLIKA E SHQIPËRISË
KOMISIONI QENDROR I ZGJEDHJEVE

________________________________________________________________
V E N D I M

PËR MIRATIMIN E PROCEDURAVE PËR MBLEDHJEN, ADMINISTRIMIN DHE PUBLIKIMIN E INFORMACIONIT DITËN E VOTIMIT NË ZGJEDHJET PËR ORGANET E QEVERISJES VENDORE 2015
Komisioni Qendror i Zgjedhjeve, në mbledhjen e tij të datës 27.01.2015, me pjesëmarrjen e:
Lefterije
LUZI-



Kryetare

Hysen
 
OSMANAJ-


Anëtar 
Klement
ZGURI-


Anëtar
Vera

SHTJEFNI-


Anëtare
shqyrtoi çështjen me:

OBJEKT:
Miratimi i procedurave për mbledhjen, administrimin dhe publikimin e informacionit ditën e zgjedhjeve.
BAZA LIGJORE:
Neni 23, pika 1, germa a, i ligjit nr.10019, datë 29.12.2008 “Kodi Zgjedhor i Republikës së Shqipërisë”, i ndryshuar.
KQZ pasi shqyrtoi dokumentacionin e paraqitur dhe dëgjoi diskutimet e përfaqësuesve të partive politike

VËREN

Në Kodin Zgjedhor nuk ka dispozita që rregullojnë publikimin e ndonjë informacini ditën e votimit. Në zgjedhje të mëparshme, KQZ ka dhënë informacion në dinamik për pjesëmarrjen në zgjedhje ditën e votimit, por për arsye të ndryshme, kjo nuk është arritur të realizohet plotësisht. KQZ tashmë ka përgatitur programe kompjuterike që mundësojnë hedhjen, transmetimin dhe publikimin e informacionit  për hapjen e votimit në QV-të, pezullimin e votimit nëse ndodh, rihapjen, mbylljen e votimit si dhe pjesëmarrjen në votim. 
Për këtë Komisioni Qendror i Zgjedhjeve, mbështetur në nenin 23, pika 1, gërma a, të ligjit Nr.10019, datë 29.12.2008 “Kodi Zgjedhor i Republikës së Shqipërisë”, i ndryshuar 

V E N D O S I :
1) Ditën e votimit të jepet informacion për statusin e QV-ve dhe pjesëmarrjen e zgjedhësve në votim sipas procedurave të mëposhtme:

a) Sekretari i KQV-së menjëherë pas hapjes së votimit njofton KZAZ-në përkatëse për orën e saktë të hapjes dhe në raste vonese tej orës së përcaktuar me ligj, njofton dhe arsyen e vonesës. Nëse gjatë ditës ndodh pezullimi i votimit, sekretari i KQV-së njofton menjëherë  KZAZ-në përkatëse për orën e pezullimit të votimit, arsyen dhe orën e rihapjes së votimit.

b) Sekretari i KQV-së çdo tre orë, pas orës 7:00 të hapjes së votimit, njofton KZAZ-në përkatëse për numrin e zgjedhësve që kanë votuar  deri në atë moment. Në mbylljen e votimit sekretari i KQV-së njofton numrin e përgjithshëm të zgjedhësve që kanë votuar në atë QV dhe përkatësinë gjinore të tyre.
c) Sekretari i KZAZ-së hedh menjëherë, në kompjuterin përkatës në VNV, informacionin e marrë nga sekretarët e KQV-ve sipas pikës 1.a dhe 1.b të këtij Vendimi dhe e transmeton atë në KQZ. Në mbylljen e votimit njoftohen dhe shifrat me përkatësinë gjinore të atyre që kanë votuar. 
d) KQZ me marrjen e informacionit nga KZAZ-të, sistemon atë në bazën e të dhënave dhe e publikon  në dinamik deri në përfundim të votimit, në sallën e mediave dhe në faqen e KQZ-së në internet. Informacioni jepet në shifër absolute dhe në përqindje, në rang ZAZ-je, bashkie, Qarku dhe rang vendi.
2. Transmetimi i informacionit nga KQV-të në KZAZ-të gjatë ditës së votimit të jepet me mesazh zanor me anë të telefonit celular, ndërsa transmetimi i informacionit nga KZAZ-të në KQZ bëhet elektronikisht nëpërmjet rrjetit që lidh VNV-të me serverin e KQZ-së.
3. Sekretari i KQV-së dhe sekretari i KZAZ-së janë përgjegjës për dhënien e informacionit në ditën e zgjedhjeve të përcaktuar në pikën 1 të këtij Vendimi. 

4. Ky vendim hyn në fuqi menjëherë.
5. Kundër këtij vendimi mund të bëhet ankim në Kolegjin Zgjedhor brenda 5 ditëve nga shpallja e tij.

Lefterije
LUZI-



Kryetare
Hysen
          OSMANAJ-


Anëtar 
Klement
ZGURI-


Anëtar          
Vera

SHTJEFNI-


Anëtare

                              Nr . 13 i vendimit                           Data  27.01.2015 e vendimit

Për miratimin e procedurave  për mbledhjen, administrimin dhe publikimin e informacionit ditën e votimit

